
A
 Consellaría de Educación trasladou 
recentemente ás organizacións 
sindicais a posibilidade de abrir unha 

excepcionalidade na contratación de persoal 
interino diante das enormes dificultades para 
conseguir que se cubrisen vacantes nalgunhas 
especialidades, co trastorno que isto implica para 
o estudantado. O documento que hoxe presenta a 
administración na Mesa Sectorial responde, 
basicamente, ás condicións que a CIG-Ensino 
trasladou.  

A
 posición da CIG-Ensino foi a 
seguinte:  

O dereito do alumnado a recibir 
docencia é un elemento que debe ser 
considerado como básico e fundamental e, 
ante situacións como as que se están a dar en 
determinadas especialidades como as seis que 
se presentan agora, asumimos como un feito 
excepcional que se poida impartir docencia 
sen mestrado. 

Precisamente debido ao carácter excepcional, 
a CIG-Ensino considera que debían 
incorporarse unha serie de condicións que, 
finalmente, son as que aparecen na 
proposta da Consellaría, ao respecto da 
ordenación do persoal docente sen mestrado, 
tanto na conformación da listaxe inicial como 
nas condicións para se manter nelas e da 

obriga de obter o mestrado, nun prazo que 
para a CIG-Ensino non debía ser superior a 
dous cursos académicos após entrar nas listas.  

Acceso á docencia en 6 especialidades sen mestrado 
de profesorado 
A medida afectará, no que queda de curso, a Informática, Sistemas Electrónicos, 
Sistemas electrotécnicos e automáticos, Instalacións electrotécnicas, Sistemas e 
Aplicacións Informáticas e Equipos Electrónicos

Que vai pasar nas listaxes con 
persoal que careza de mestrado? 
A orde dos chamamentos vai ser a 
seguinte: 
1.- Persoal co mestrado segundo a nota do 
expediente. 
2.- Persoal sen mestrado segundo a nota do 
expediente. 

En caso de empate no baremo a orde será 
alfabética partindo da letra do sorteo do 
ano feito pola Xunta para os 
procedementos selectivos. 
Só se poderá nomear a persoal sen 
mestrado no caso de imposibilidade de 
facer nomeamentos a persoal que o teña. 
O nomeamento sen mestrado non dará 
dereito a consolidación. A experiencia 
docente será valorada nas oposicións 
unha vez que se teña o mestrado. 
Se durante o tempo estabelecido o 
persoal obtivese o mestrado sería 
incluído nun lugar posterior ao último 
dos que accederon con mestrado.



De quen é a responsabilidade desta 
situación? 
A Consellaría de Educación ten unha enorme 
responsabilidade nesta situación, xa que dela 
depende en boa medida a limitación das prazas 
nos mestrados de profesorado. Segundo un 
informe feito público pola CIG-Ensino no ano 
2021 só acadaran praza nos mestrados ofertados 
nas tres universidades públicas galegas un 12% 
das persoas que solicitan mestrados vinculados a 
ensinanzas de FP. Quen quere ter opción a cursar 
eses estudos, habilitantes para a docencia, ten 
que pagar máis de 8.000€ en “universidades” 
privadas con programas alleos ao ensino público 
galego.  
O que demanda a CIG-Ensino desde hai anos á 
Consellaría e de novo reiteramos, é a ampliación 
de prazas nos mestrados públicos, mesmo 
potenciando aquelas titulacións deficitarias como 
as que agora evidencian un número moi reducido 
de persoas aspirantes.  
Ao tempo, o sindicato considera que, mentres non 
se acade unha oferta ampla de mestrados 
presenciais,  se debería lanzar unha oferta online 
ou semipresencial de mestrados desde as 
universidades públicas galegas para competir coa 
usura dos negocios privados na oferta de títulos 
de mestrado. Hoxe por hoxe, a única oferta 
pública (a UNED) ten unha oferta totalmente 
insuficiente, máis custosa que a presencial no 
SUG e non enfocada como debería na nosa 
realidade educativa para formar a futuros 
docentes en Galiza. 
E, por último, aínda sendo formalmente 
responsabilidade dos distintos tribunais que nos 
últimos anos deixaron quedar un número 
importante de prazas desertas nas oposicións 

de varias destas especialidades, non hai que 
esquecer que as presidencias deses tribunais son 
nomeadas a dedo pola Consellaría. Non se pode 
xustificar un número tan elevado de persoas 
suspensas cando moitas delas levan anos 
traballando como profesorado interino.  

Outro elemento fundamental para entender a 
escaseza de docentes nestas especialidades (e 
noutras ás que aínda non se chegou a este 
estremo mais que non tardarán) son as 
condicións salariais e de traballo que implican as 
interinidades ou substitucións no ámbito 
educativo. Falamos neste caso de sectores cunha 
alta inserción laboral no ámbito privado, con 
mellores retribucións, con maior estabilidade 
laboral e unha moito menor dispersión 
xeográfica. Só con medidas que sirvan como 
chamada para estes docentes (as mesmas que a 
CIG-Ensino demanda para todo o colectivo e 
profesorado interino e substituto) se podería 
atraer máis docentes:  

Melloras retributivas que impidan que os nosos 
salarios se deprecien todos os anos. 
Como paso intermedio, e con carácter 
inmediato, recuperación do pago completo do 
verán ao persoal substituto con cinco meses e 
medio traballados, un dereito arrebatado polo 
goberno galego que é unha auténtica vergoña 
que se manteña nos orzamentos que hoxe se 
aproban no Parlamento galego. 
Melloras na estabilidade laboral, incorporando 
un compromiso de estabilidade para persoal 
interino de longa duración.

https://www.cig-ensino.gal/files/MS/2024/20241217Substitucions-sen-master/informe-mestrados-profesorado-SUG-2021.pdf

